
MAKTABGACHA YOSHDAGI 
BOLALARDA NUTQ BUZILISHI 

KAMCHILIKLARINI BARTARAF 
ETISHDA PEDAGOGIK 

YONDASHUV
To‘rayeva Dilbar

KDPI Maktabgacha va boshlang‘ich ta’lim
Maktabgacha ta’lim yo‘nalishi 1-bosqich talabasi

Zulayxo Nazarova
Kattaqo‘rg‘on davlat pedagogika instituti dotsenti

Annotatsiya: Maktabgacha yoshdagi bolalarda uchraydigan nutq buzilishlari, ularning asosiy kelib chiqish sabablari 
hamda mazkur muammoni bartaraf etishda qo‘llaniladigan pedagogik va psixologik yondashuvlar tahlil qilingan. Nutq 
rivojlanishidagi kamchiliklarni erta aniqlash, korreksion ishlarni tashkil etish va bolalarning kommunikativ kompetensi­
yasini rivojlantirishning ahamiyati yoritilgan.

Kalit so‘zlar: individual tuzatish dasturi, psixologik yondashuv, pedagogik prinsiplar, logopediya, skrining diagnostikasi, 
psixodiagnostika, korreksiya.
Abstract: The study analyzes speech disorders commonly observed in preschool children, their main causes, and peda­
gogical as well as psychological approaches used to address these problems. The importance of early identification of 
speech impairments, organization of corrective interventions, and development of children’s communicative competen­
cies is highlighted.

Key words: individual correction program, psychological approach, pedagogical principles, logopedics, screening diag­
nostics, psychodiagnostics, correction.
Аннотация: Проведен анализ речевых нарушений, встречающихся у детей дошкольного возраста, а также рас­
смотрены основные причины их возникновения и педагогические, психологические подходы, применяемые для 
устранения данной проблемы. Освещено значение раннего выявления нарушений речи, организации коррекци­
онной работы и развития коммуникативных способностей детей.

Ключевые слова: индивидуальная коррекционная программа, психологический подход, педагогические прин­
ципы, логопедия, скрининговая диагностика, психодиагностика, коррекция.

KIRISH
Turkiy dunyo faxri bo‘lgan mutafakkir ajdodimiz Alisher Navoiy: “Insonni so‘z ayladi judo hayvondin, Bilki, 

guhari sharifroq yo‘q ondin”, der ekan, so‘zlash orqali inson aziz bo‘lganini uqtiradi. Lekin hayvondan farqlay­
digan jihat faqat so‘zlash qobiliyatigina emas, ayni paytda tom ma’noda madaniyat va salohiyat bilan so‘zlash 
har bir insonni bezashiga ham ishora qilinadi. Shu bois odam bolasini kichik yoshdan to‘g‘ri, to‘liq va o‘rinli 
so‘zlashga o‘rgatiladi.

MAVZUGA OID ADABIYOTLAR SHARHI
Bolalarga barcha mashg‘ulotlarning mazmuni faqat ona tili orqali singdiriladi. “Ona tili, – deb ta’kidlagan edi 

K.D. Ushinskiy, – har qanday taraqqiyotning asosi, butun bilimning xazinasidir. Har qanday tushunish undan 
boshlanadi, u orqali o‘tadi va unga qaytadi”. Bolaning nutqi uning intellektual va psixofiziologik rivojlanishining 
ko‘zgusidir. Nutq buzilishlari nafaqat muloqotda qiyinchilik tug‘diradi, balki bolaning kelgusida maktab ta’li­
mini o‘zlashtirishiga ham salbiy ta’sir ko‘rsatishi mumkin. Shuning uchun bu kamchiliklarni 3–7 yosh oralig‘ida 
bartaraf etish o‘ta muhimdir.

Maktabgacha yoshda bola asosiy nutq ko‘nikmalarini egallaydi. Birlamchi va ikkilamchi nuqsonlar natija­
sida anomal rivojlanishning shakllanishi murakkab bo‘lib, u bir tomondan har bir bola uchun individual 
nuqsonlar, ikkinchi tomondan esa shunga o‘xshash nuqsonlar bilan tavsiflanadi. Bu o‘ziga xoslik rivojlanish 

nogironligining har bir turiga taalluqli bo‘lib, bolalarning psixofizik xususiyatlarini hisobga olgan holda maxsus 
ta’lim sharoitlarini aniqlashga yordam beradi. Shu sababli, bu davrda yuzaga keladigan nutq buzilishlarini o‘z 
vaqtida aniqlash va samarali usullar bilan bartaraf etish dolzarb vazifalardan biridir.

Maktabgacha ta’lim muassasalari va umumta’lim maktablarida aqliy va jismoniy nuqsonlari bo‘lgan bolalar 
ham ko‘pchilikni tashkil qiladi. Bunday nuqsonlarning ko‘rinishi turlicha bo‘lishi mumkin. Katta guruhning harakat, 
hissiy yoki intellektual sohalaridagi nuqsonlar aniq ifodalanmagan holda eshitish, ko‘rish, fazoviy-kognitiv hislar, 
tayanch-harakat tizimi, fonemik bilish, hissiy-irodaviy buzilishlar, nutq rivojlanishidagi nuqsonlar, xatti-harakat 
buzilishlari, aqliy zaiflik va somatik kechikish kabi belgilar orqali namoyon bo‘ladi.

Maktabgacha yoshda aniq aqliy yoki jismoniy rivojlanish kamchiliklari aniqlanganda, yengil kamchiliklar 
uzoq vaqt davomida sezilmay qolishi mumkin.

TADQIQOT METODOLOGIYASI
Rivojlanishdagi nuqsonlarni tashxislash uch bosqichni o‘z ichiga oladi.
Birinchi bosqich skrining deb ataladi. Bu bosqichda bolaning rivojlanishidagi kechikishlar, aqliy va jismoniy 

nuqsonlar aniqlanadi, ammo ularning tabiati va chuqurligini aniqlash qiyin.
Ikkinchi bosqich – rivojlanish nuqsonlarining differensial diagnostikasi. Ushbu bosqichning maqsadi 

rivojlanish nuqsonining turini (toifasini) aniqlashdir. Uning natijalariga ko‘ra, bolaning imkoniyatlari va xususi­
yatlarini hisobga olgan holda ta’lim muassasasining turi va dasturi, ularni tarbiyalashning optimal pedagogik 
yo‘nalishi belgilanadi. Differensial diagnostikada psixologik-tibbiy-pedagogik komissiyaning faoliyati yetakchi 
rol o‘ynaydi.

Uchinchi bosqich – fenomenologik. Uning maqsadi bolaning individual xususiyatlarini, ya’ni fikrlash faoli­
yatining xususiyatlarini, hissiy va irodaviy ko‘lamini, mehnat qobiliyatini hamda shaxsiy o‘rganish va rivojlanti­
rish uchun individual sharoitlarni tashkil qilishdan iborat.

TAHLIL VA NATIJALAR
Maktabgacha yoshdagi bolalarda uchraydigan asosiy nutq buzilishlariga quyidagilar kiradi:

•	 fonematik eshitish buzilishi – tovushlarni to‘g‘ri ajrata olmaslik;

•	 dislaliya – tovushlarni noto‘g‘ri talaffuz qilish;

•	 disartriya – nutq a’zolari muskullarining muvofiqlashtirilmagan harakati;

•	 alaliya – miya faoliyati buzilishi tufayli nutqning umuman yo‘qligi yoki kechikib rivojlanishi;

•	 tartamlik (logonevroz) – nutqning ritmik buzilishi (tutilish).

Bu buzilishlarning sabablari orasida perinatal (homiladorlik yoki tug‘ilish paytida yuzaga kelgan) omillar, 
nevrologik kasalliklar, psixologik kasalliklar hamda psixologik travmalar mavjud.

Pedagogik yondashuvlar bolani faol muloqotga jalb etish va nutqni bosqichma-bosqich rivojlantirishga 
qaratilgan.

Asosiy usullar:

•	 logopedik mashqlar – maxsus o‘yinlar, nafas mashqlari va artikulyatsion gimnastika mashqlari;

•	 didaktik o‘yinlar – tovushlarni ajratish, so‘z birikmalarini tuzish va sodda gaplarni tartiblash.

Nutqni rivojlantirishga yo‘naltirilgan darslarga ertak aytish, savol-javob o‘tkazish, hikoya tuzish va surat­
larga qarab so‘zlab berish kabi faoliyatlar kiradi.

Har bir bosqichning o‘z vazifalari mavjud bo‘lib, har bir bosqich psixodiagnostikaning zamonaviy holatini 
tavsiflovchi qator muammolar bilan bog‘liq.

Skriningdan ko‘zlangan asosiy maqsad bolaning psixologik rivojlanish davridagi turli nuqson va 
kamchiliklarni erta aniqlash, rivojlanishdagi psixologik-pedagogik muammolarni aniqlash hamda unga umum­
ta’lim muassasalarida sharoit yaratishdan iborat.

Skrining tashxisini tashkil etish va o‘tkazish muammosi hozirgi vaqtda boshqacha tarzda amalga oshi­
riladi. Masalan, bolaga ta’lim berishda qiynalayotgan pedagoglar maktab psixologidan bolaning xususiyatlarini 
baholashni va tegishli harakatlar bo‘yicha tavsiyalar ishlab chiqishni so‘rashlari mumkin. Boshqa hollarda ota-
onalar psixologga murojaat qilib, bolani tarbiyalash jarayonida duch keladigan xatti-harakat muammolariga 
baho berish hamda muayyan ta’lim choralari bo‘yicha tavsiyalar olishlari mumkin.

Skrining shakli individual va frontal bo‘lishi mumkin. Ushbu yondashuv rivojlanishda nuqsoni bo‘lgan 
bolalarni aniqlash uchun zamonaviy talablarga javob beradi, lekin har doim ham qo‘llanilmaydi.

Shunday qilib, skrining tashxisida ham bir qator muammolar mavjud:

1.	 Bolani tekshirish usullari ko‘p bo‘lsa-da, skriningda qo‘llaniladigan diagnostika talablari yetarli darajada 
ilmiy asoslanmagan.

2.	 Boshlang‘ich va maktabgacha yoshdagi aqliy rivojlanishi normal bo‘lgan hamda psixologik-pedagogik va 
tibbiy-ijtimoiy yordamga muhtoj bolalarni ajratish uchun skrining tashxis mezonlari tizimi yetarlicha ishlab 
chiqilmagan. 

Skrining o‘tkazishdagi muhim masalalardan biri subyektning shaxsiy xususiyatlari va emotsional holatini 
o‘rganish hisoblanadi. Oldingi tajribalarga salbiy munosabat, muvaffaqiyat va kamchiliklarga bo‘lgan munos­
abat hamda boshqa omillar vazifaning sifatiga ta’sir qiladi. 

XULOSA VA TAKLIFLAR
Maktabgacha yoshdagi bolalarda nutq buzilishlarini erta aniqlash va bartaraf etish ko‘p qirrali yondashuvni 

talab etadi. Pedagogik va psixologik metodlar bir-birini to‘ldirib boradi hamda bola shaxsining har tomonlama 
rivojlanishiga xizmat qiladi. Logoped, psixolog, tarbiyachi va ota-onalarning o‘zaro hamkorligi samarali nati­
jalarga erishish imkonini beradi.

Foydalanilgan adabiyotlar ro‘yxati:
1.	 F. R. Qodirova. Nutq o‘stirish metodikasi. – T.: 2005-yil. O‘quv qo‘llanma. 
2.	 D. R. Babayeva. Nutq o‘stirish nazariyasi va metodikasi. – T.: “Barkamol avlod fayz”, 2018-yil. Darslik. 
3.	 Q. S. Shodiyeva. Nutq o‘stirish uslubiyoti. – T.: “O‘qituvchi” nashriyot-matbaa ijodiy uyi, 2008-yil. Darslik. 
4.	 D. R. Babayeva. Bolalar nutqini o‘stirish. – T.: TDPU, 2021-yil. O‘quv qo‘llanma. 
5.	 D. R. Babayeva. Nutq o‘stirish nazariyasi va texnologiyasi. – T.: “NIF MSH”, 2022-yil. Darslik. 

